
QAYTA TIKLANUVCHI ENERGIYA 
MANBALARI QURILMALARINI 
AHOLI TOMONIDAN XARID 
QILISH VA KOMPENSATSIYA 
AJRATISH JARAYONLARINI 
RAQAMLASHTIRISH HAMDA 
TIZIMLAR INTEGRASIYASI 
ISTIQBOLLARI

Ochilov Abdujabbor Akramovich
O‘zbekiston Respublikasi Energetika vazirligi huzuridagi 
Tarmoqlararo energiyani tejash jamg‘armasi bo‘lim boshlig‘i
ORCID: 0009-0008-3057-6066

Annotatsiya: Ushbu maqolada mamlakatimizda qayta tiklanuvchi energiya manbalarini qurilmalarini aholiga o‘rnatish ya’ni 
masofadan turib xarid qilish tizimini raqamlashtirish va tizimlar bilan integratsiyasi istiqbollari bo‘yicha taklif va tavsiyalar 
berilgan.

Kalit soʻzlar: quyosh elektr stansiya, qayta tiklanuvchi energiya manbalari qurilmalari, yagona elektron platforma, 
kompensatsiya, foizsiz bo‘lib bo‘lib to‘lash, “Quyoshli xonadon” dasturi.
Abstract: This article provides proposals and recommendations on digitalization and prospects for integrating a system 
for remote procurement of renewable energy installations for the population in our country.

Key words: solar power plant, renewable energy devices, unified electronic platform, compensation, interest-free 
installment payments, “Sunny Household” program.
Аннотация: В данной статье даны предложения и рекомендации по цифровизации и перспективам интеграции 
системы дистанционной закупки установок возобновляемых источников энергии населению в нашей стране.

Ключевые слова: солнечная электростанция, устройства возобновляемых источников энергии, единая электронная 
платформа, компенсация, беспроцентные рассрочки, программа “Солнечный дом”.

K I R I S H
Mamlakatimizda “yashil” energetika bo‘yicha nihoyatda ulkan salohiyat mavjud. Yaratganning o‘zi bergan 

bu buyuk imkoniyatdan unumli foydalanib, uni xalqimiz manfaatlariga yo‘naltirishimiz zarur.
Sh.Mirziyoyev

Oʻzbekiston Respublikasi Prezidentining 28.04.2020-yildagi  “Raqamli iqtisodiyot va elektron hukumatni 
keng joriy etish chora-tadbirlari to‘g‘risida”gi PQ-4699-son va 04.08.2020-yildagi “Aholiga davlat ijtimoiy 
xizmatlari va yordam taqdim etish tartib-taomillarini avtomatlashtirish bo‘yicha qo‘shimcha chora-tadbirlar 
to‘g‘risida”gi PQ-4797-son qarorlari mamlakatimizda raqamlashtirishni jadallashtirish va ijtimoiy-iqtisodiy 
sohalarga zamonaviy texnologiyalarni joriy qilishga qaratilgan.

Energetika sohasida ham axborot-kommunikatsiya texnologiyalarini, axborot tizimini, internet-
texnologiyalarni joriy etish asosida rivojlantirish O‘zbekiston Respublikasi yoqilg‘i enegetika tizimini isloh 
qilishning ustuvor yo‘nalishlaridan biri hisoblanadi.

Bugungi kunda  Qayta tiklanuvchi energiya manbalari (QTEM)lardan keng foydalanish muhim ahamiyat 
kasb etadi.

- ekologik toza energiya: QTEM – quyosh, shamol, biomassa, geotermal va gidroenergiya manbalari 
atmosferaga zararli chiqindilar chiqarmaydi;

- iqtisodiy samaradorlik: Texnologiyalar rivojlangani sari ishlab chiqarish xarajatlari kamayadi;
- energetik mustaqillik: QTEMdan foydalanish import qilinadigan yoqilg‘ilarga bo‘lgan bog‘liqlikni kamaytiradi.
QTEM qurilmalarini xarid qilish jarayonlari va tizimlar integratsiyasi istiqbollari bugungi kunda jahon miqyosida 

katta e’tibor qaratilayotgan sohalardan biridir. QTEM qurilmalarini xarid qilish jarayonini raqamlashtirish va 
ularni energetik tizimlarga integratsiya qilish, ushbu sohani rivojlantirishda muhim o‘rin tutadi. 

Shuningdek, aholiga QTEM qurilmalarini xarid qilish va o‘rnatishda bir qator imkoniyatlar va rag‘batlantirish 
tizimlaridan foydalanishlari uchun sharoitlar yaratilishi lozim va hozirgi kunda barcha jarayonlarni raqamlashtrish 
nihoyatda dolzarb hisoblanadi.

M A V Z U G A  O I D  A D A B I Y O T L A R  S H A R H I
Qayta tiklanuvchi energiya manbalarini joriy etish bo‘yicha xorijlik va mahalliy olimlar va tadqiqotchilar 

izlanishlar olib borishgan. Shuningdek, bu sohaga ko‘plab mutaxassislar o‘z hissalarini qo‘shgan. 
Fransiyalik fizik va qayta tiklanuvchi energiya texnologiyalari mutaxassisi Jan-Mark Janno qayta tiklanuvchi 

energiya texnologiyalarining rivojlanishini kuzatib, ularning samaradorligi va ishonchliligini oshirishga yordam 
beradigan yangi texnologiyalarni ishlab chiqishga hissa qo‘shgan.

Amerikalik iqtisodchi va energiya siyosati mutaxassisi Elizabet Murening fikricha qayta tiklanuvchi energiya 
manbalarini joriy etishning iqtisodiy foydalarini ta’kidlab, buning ish o‘rinlari yaratish va iqtisodiy o‘sishga yordam 
berishini ta’kidlagan bo‘lsa, ya’na bir amerikalik muhandis va energiya tizimlari mutaxassisi Stenford universiteti 
professori Mark Z. Yakobson qayta tiklanuvchi energiya manbalarini joriy etishning texnik imkoniyatlarini 
o‘rgangan va buning amalga oshirilishi mumkinligini isbotlagan. 

O‘zbekiston Fanlar Akademiyasining Fizika-texnika institutida faoliyat olib boruvchi Sherzod Ahmedov 
quyosh energiyasini ishlatish bo‘yicha  olib borgan ilmiy tadqiqotlari asosida quyosh panellarini yaratish bo‘yicha 
loyihalarda ishtirok etib, bu sohadagi mutaxassislarni tayyorlashga katta hissa qo‘shib kelmoqda. 

T A D Q I Q O T  M E T O D O L O G I YA S I
Mazkur maqolada O‘zbekiston hududlarida qayta tiklanuvchi energiya manbalarini joriy etishda aholi 

tomonidan QTEM qurilmalarini xarid qilish imkoniyatlarini yaratish va ushbu jararayonlarni raqamlashtirish, 
shuningdek, ushbu sohada aholiga davlat tomonidan imtiyozlar qo‘llanishi va iste’molidan ortiqcha bo‘lgan 
elektr energiyasini davlatga sotishi bo‘yicha tahlillar asosida taklif va tavsiyalar ishlab chiqildi. O‘zbekiston 
Respublikasi Energetika vazirligi, vazirlik huzuridagi Tarmoqlararo energiyani tejash jamg‘armasi va Soliq 
qo‘mitasi ma’lumotlaridan foydalanildi.

T A H L I L  V A  N A T I J A L A R
Shuni alohida ta’kidlash joizki, O‘zbekistonda quyosh energetikasidan foydalanishning juda katta 

imkoniyatlari mavjud. Muqobil energiya, jumladan quyosh energiyasidan foydalanish rivojlantirish bo‘yicha 
Respublika Prezidentining bir qator qaror farmon va Hukumat qarorlarining qabul qilinishi, dunyoda eng katta 
va noyob quyosh pechining faoliyat ko‘rsatayotganligi va yirik quyosh elektr stansiyalarni barpo etish yo‘lida 
dastlabki dadil qadamlar qo‘yilganligi hamda yangidan yangi quyosh va shamol elektr stansiyalarning barpo 
etilayotganligi buning dalilidir. 

QTEM qurilmalarini xarid qilish jarayonini raqamlashtirish aholi uchun bir qator qulayliklarni yaratadi. 
Xususan, raqamli platformalar xarid qilish jarayonini optimallashtiradi va xarajatlarni kamaytiradi hamda 
shaffofligini ta’minlaydi, natijada ishtirokchilarning barcha ma’lumotlariga, shartnomalarga va hujjatlarga 
onlayn kirish imkoniyati yaratiladi va xarajatlarni tejaydi. Shuningdek, raqamli platformalar QTEM qurilmalari 
ish faoliyatini kuzatib borish, ma’lumotlarni tahlil qilish va energiya iste’molini boshqarish imkoniyatini beradi 
hamda QTEM sohasidagi davlat siyosatini amalga oshirishda yordam beradi.

QTEM manbalarini integratsiyalash, ya’ni turli energiya tizimlarini bir-biriga moslashtirish, samaradorlikni 
oshirish va barqaror energiya ta’minotini ta’minlash uchun zarurdir. Tizimlar integratsiyasi yangi texnologiyalarni 
qo‘llash va QTEM qurilmalarini yanada samarali ishlatishga imkon beradi.

QTEM – quyosh panellari, shamol generatorlari, biogaz uskunalari va energiya tejamkor texnologiyalarini 
xarid qilish uchun tijorat banklari tomonidan ajratiladigan kreditlar juda muhim hisoblanadi. Ushbu moliyalashtirish 
mexanizmlari QTEMlardan keng foydalanishga, energiya mustaqilligiga erishishga va iqlim o‘zgarishiga qarshi 
kurashishga xizmat qiladi. 

O‘zbekiston Respublikasi Prezidentining 09.09.2022-yildagi “Energiya tejovchi texnologiyalarni joriy qilish 
va kichik quvvatli qayta tiklanuvchi energiya manbalarini rivojlantirish bo‘yicha qo‘shimcha chora-tadbirlar 
to‘g‘risida”gi PF–220-son Farmoni hamda Vazirlar Mahkamasining 05.10.2022-yildagi “Aholining mahalliy ishlab 
chiqaruvchilar tomonidan ishlab chiqarilgan qayta tiklanuvchi energiya manbalarining qurilmalarini xarid qilish 

xarajatlarining bir qismini kompensatsiya qilish yoki bo‘lib-bo‘lib to‘lagan holda sotib olish tartibi to‘g‘risidagi 
Nizomni tasdiqlash haqida”gi 568-son qaroriga asosan aholi tomonidan QTEM qurilmalarini xarid qilish hamda 
kompensatsiyalardan foydalanishi bo‘yicha Tarmoqlararo energiyani tejash jamg‘armasi tomonidan qayta 
tiklanuvchi energiya manbalarini joriy etishni davlat tomonidan qo‘llab-quvvatlash bo‘yicha yagona elektron 
platforma (Platforma) ishlab chiqilgan. 

Ushbu Platforma (https://energymarket.uz) orqali iste’molchilar quyosh va shamol elektr stansiyalari va 
quyosh suv isitgichlarini 3 yilgacha foizsiz bo‘lib bo‘lib to‘lash sharti bilan xarid qilishi mumkin. Shuningdek, QTEM 
qurilmalarini xarid qilish narxidan kompensatsiya miqdori chegirilgan holda to‘liq to‘lagan iste’molchi bo‘yicha 
kompensatsiya mablag‘lari o‘rnatuvchi tashkilotga budjet mablag‘lari hisobidan Tarmoqlararo energiyani tejash 
jamg‘armasi tomonidan qoplanadi1. 

Platformaning maqsadi muqobil energiya manbalarini amalga oshirishning shaffof bozor tizimini yaratish 
orqali uy xo‘jaliklarida qayta tiklanadigan energiya manbalarini keng joriy etishdan iborat bo‘lib, unda mijoz va 
sotuvchi o‘rtasida ishonchli munosabatlar orqali bitimlar tuzish mumkin (1-rasm).

Rasm. 1. Platformada QTEM qurilmalarilarni bo‘lib-bo‘lib to‘lash bilan xarid qilish sxemasi.

O‘zbekiston fuqarolari uchun QTEM qurilmalarini qulay bo‘lgan sotib olish tizimini yaratish, yani bo‘lib-bo‘lib 
va to‘liq to‘lash asosida (kompensatsiya summasi chegirilgan holda, 2-rasmda keltirilgan) bajariladi (2-rasm).

Rasm. 2. Platformada QTEM qurilmalarilarni kompensatsiya bilan xarid qilish sxemasi.

1	 Jismoniy shaxslarga shamol yoki quyosh elektr stansiyasini o‘rnatganlik uchun, agar ularning quvvati 0,5 kVt.dan 1 kVt.gacha bo‘lsa 
– BHMning 7 barobari, 1 kVt.dan 1,5 kVt.gacha bo‘lsa – BHMning 10 barobari, 1 kVt.dan 2 kVt.gacha bo‘lsa – BHMning 15 barobari, 
2kVt. va undan yuqori bo‘lsa – BHMning 20 barobari miqdorida, suv isitish hajmi 100 litr va 200 litr bo‘lgan quyosh suv isitish qurilma-
lari uchun tegishlicha – BHMning 5 va 7 barobari miqdorida kompensatsiya beriladi.

Platformaning qulay tomoni, aholi buning uchun biron-bir idoraga borib yurmaydi, ya’ni hamma hujjatlar 
platformaning o‘zida elektron rasmiylashtiriladi.

Platforma orqali 2025-yil 1-yanvarl holatiga kelib tushgan arizalar asosida jismoniy shaxslar bilan 
ta’minotchi korxonalar o‘rtasida 192,6 mlrd.so‘mlik 6 026 ta shartnoma imzolangan va 1 524 ta xonadonga 
o‘rnatilgan QTEM qurilmalari (6,6 MVtlik - Quyosh elektr stansiyalari va 6 600 litrlik - Quyosh suv isitkichlari)  
xarid xarajatlari uchun  19,1 mlrd. so‘m kompensatsiya mablag‘lari ajratilgan (3-rasm).

Rasm. 3. Platforma orqali xarid qilingan QTEM qurilmalar.

O‘zbekiston Respublikasi Vazirlar Mahkamasining 2023-yil 29-sentabrdagi 517-son ““Yashil” iste’mol krediti 
bo‘yicha foiz to‘lovlarining bir qismini qoplab berish tartibi to‘g‘risidagi nizomni tasdiqlash haqida”gi qaroriga 
kiritilgan o‘zgartirish va qo‘shimchalarga ko‘ra, tijorat banklari tomonidan jismoniy shaxslarga “yashil” iste’mol 
kreditlari ajratilishini keng joriy etish va kreditlar bo‘yicha foizlarning bir qismiga kompensatsiyalar ajratish 
yanada kengaytirildi. 

Xususan, quyosh fotoelektr hamda shamol elektr stansiyalarini va quyosh suv isitkichlarini, mikro hamda 
kichik gidroelektr stansiyalari, biogaz ishlab chiqaruvchi uskunalar, biogaz qurilmalari va issiqlik nasoslarini 
o‘rnatish, shuningdek, qurilish izolyatsiya materiallari, maishiy energiya samarador gaz-gorelkali qurilmalar 
hamda qozonlarni sotib olish maqsadlari uchun tijorat banklari tomonidan aholiga milliy valyutada “yashil” 
iste’mol kreditlari berilishi va Energetika vazirligi huzuridagi Tarmoqlararo energiyani tejash jamg‘armasi 
tomonidan qiymati BHMning 500 baravaridan (187,5 mln so‘m) oshmagan “yashil” iste’mol kreditlari bo‘yicha 
5 foizli banddan ko‘p bo‘lmagan qismini qoplab berish uchun  3 yil muddatgacha kompensatsiya ajratilishi 
belgilangan.

Bugungi kunda, tijorat banklari tomonidan jismoniy shaxslarga ajratiladigan “yashil” iste’mol kreditlari 
bo‘yicha foizlarning bir qismiga kompensatsiyalarni to‘lab berish uchun Jamg‘arma 12 ta (“O‘zmilliybank” 
AJ, AT “Xalq banki”, “O‘zsanoatqurilishbank” ATB, “Asakabank” AJ, “Biznesni rivojlantirish banki” ATB, 
“Mikrokreditbank” ATB, “Kapitalbank” ATB, “Agrobank” ATB, “Trastbank” XAB, “InfinBank” AJ, AT “AloqaBank”, 
ATB “Turonbank”) tijorat banklari bilan bosh bitimlar imzolagan. 

Energetika sohasida raqamlashtirish jarayonlarini yanada jadallashtirish maqsadida, O‘zbekiston 
Respublikasi Prezidentining 2025-yil 1-apreldagi  “Yoqilg‘i-energiya resurslaridan noqonuniy foydalanish 
va behuda sarflanishining oldini olshi hamda energiya samaradorligini oshirish bo‘yicha chora-tadbirlarni 
takomillashtirish to‘g‘risida”gi  PQ-133-son qarorida Energetika vazirligi, Raqamli texnologiyalar vazirligi va 
Markaziy bank bilan birgalikda 2025-yil 1-mayga qadar Energetika vazirligi huzuridagi Tarmoqlararo energiyani 
tejash jamg‘armasining “Yashil imtiyoz” axborot tizimini hamkor tijorat banklarining tegishli axborot dasturlari 
bilan integratsiya qilish vazifalari berilgan.

Bugungi kunda, Jamg‘arma tomonidan tijorat banklariga o‘tkazib beriladigan kompensatsiya mablag‘larni 
qoplash berishni to‘liq raqamlashgan holda amalga oshirish uchun “Yashil imtiyoz” axborot tizimi ishga tushirildi 
hamda “Agrobank” ATB, “Biznesni rivojlantirish banki” ATB, AT “Xalq banki” va “Mikrokreditbank” ATB bilan 
inregratsiya qilish ishlari boshlangan (4-rasm).



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y
YA S H I L  I Q T I S O D I Y O T  VA  TA R A Q Q I Y O T 2025-yil, aprel.  № 4-son.

https://yashil-iqtisodiyot-taraqqiyot.uz366

Rasm. 4. “Yashil imtiyoz” axborot tizimi faoliyati.

Shuni alohida ta’kidlash joizki, quyosh panellari o‘rnatgan aholini rag‘batlantirish maqsadida subsidiyalar 
ajratish uchun ishlab chiqarilgan elektr energiyasini kafolatli sotib olish bo‘yicha “Quyoshli xonadon” tizimini 
yo‘lga qo‘yildi. 2024-yilda 10 826 nafar jismoniy shaxs ushbu dasturdan foydalanib, elektr tarmoqlariga 
o‘tkazilgan quyosh energiyasi uchun 12 mlrd 182 mln so‘m (12 million 182 ming 090 kVt/soat) davlat 
budjetidan subsidiya oldi.2 

Ma’lumot uchun: Subsidiyani “Soliq” mobil ilovasining “Keshbek va imtiyozlar” xizmatining “Quyoshli 
xonadon” bo‘limidagi “Kartaga pul o‘tkazish” oynasi orqali bank kartasiga o‘tkazib olish mumkin (5-rasm).

Rasm. 5. “Quyoshli xonadon” dasturi orqali taqdim etiladigan imtiyoz.

2	 2023-yil 1-apreldan “Quyoshli xonadon” dasturi doirasida xonadoniga quyosh elektr stansiyani o‘rnatgan jismoniy shaxslarga quyosh 
paneli orqali ishlab chiqarilgan va yagona elektr energetika tizimiga uzatilgan elektr energiyasining har bir kilovatt soati uchun 1000 
so‘mdan subsidiya ajratilishi belgilangan (https://lex.uz/docs/-6385716).

O‘zbekiston Respublikasi Soliq kodeksi 421- va 436-moddalarida QTEM o‘rnatish uchun soliq imtiyozlari 
qo‘llash nazarda tutilgan. Unga ko‘ra quyidagi shaxslar yer va mol-mulk solig‘i summasini kamaytirishi mumkin:

uy-joy fondining ko‘chmas mulk obyektlarida umumiy quvvati 100 kVtgacha bo‘lgan QTEMdan 
foydalanuvchilar – o‘rnatilgan oydan boshlab 3 yil davomida;

quyosh panellari quvvatidan 25%dan kam bo‘lmagan elektr energiyasini to‘plash tizimiga ega quyosh 
panellarini o‘rnatilganda – bu panellar foydalanishga topshirillgan oydan boshlab 10 yil davomida.

Soliq summasi yer solig‘i bo‘yicha 1 BHMdan va mol-mulk solig‘i bo‘yicha 2 BHMdan oshmaydigan 
summaga kamaytiriladi.

Yer solig‘i bo‘yicha imtiyoz faqat 1 marta, uy-joy fondi ko‘chmas mulk obyektlari bilan band bo‘lgan bitta 
yer uchastkasiga nisbatan va mol-mulk solig‘i bo‘yicha imtiyoz faqat 1 marta 1 ta uy-joy fondi ko‘chmas mol-
mulk obyektiga nisbatan elektr ta’minoti tashkiloti tomonidan berilgan ma’lumotnomaga asosan taqdim etiladi 
va jismoniy shaxs tomonidan umumiy quvvati 1 kVtdan ortiq QTEM qurilmalari o‘rnatilgan taqdirda qo‘llaniladi.

Aholining aksariyat qismi Platforma orqali qurilmalarni o‘rnatgandan keyin Soliq.uz mobil ilovasi orqali 
“Quyoshli xonadon” dasturida yaratilgan imkoniyatlar to‘g‘risida ma’lumotlarga to‘liq ega emas. 

Shu sababli, aholiga yanada qulaylik yaratish maqsadida Platformani “Hududiy elektr tarmoqlari” AJning 
axborot tizimlariga (ASKUE, CAS va boshqalar) va Soliq.uz mobil ilovasi bilan integratsiya qilishni taqozo 
etmoqda va integratsiya qilish orqali bir qator qulayliklar va imkoniyatlarni yaratish;

aholi xonadoniga quyosh elektr stansiya o‘rnatilgandan so‘ng avtomatik ravishda “Quyoshli xonadon” 
dasturiga ulanish va taqdim etilayotgan subsidiyadan o‘z vaqtida foydalanish; 

quyosh elektr stansiya o‘rnatilgan sanani aniqlash va o‘z navbatida platforma orqali imzolangan shartnoma 
bo‘yicha taqdim etiladigan kompensatsiya mablag‘laridan maqsadsiz foydalanishni oldini olish;

“Hududiy elektr tarmoqlari” AJning tuman va shahar filiallarida faoliyat yurituvchi xodimlar tomonidan 
qurilma o‘rnatilganligini (platformaga yuklangan rasm va videolar orqali) onlayn tasdiqlash imkonini yaratib 
berish.

X U L O S A  V A  T A K L I F L A R 
QTM qurilmalarini xarid qilish jarayonini raqamlashtirish va tizimlar integratsiyasi O‘zbekistonning energiya 

xavfsizligini ta’minlash, ekologik muammolarni hal qilish va iqtisodiy o‘sishga erishishda muhim rol o‘ynaydi. 
Shu tarzda, qayta tiklanuvchi energiya manbalari va tizimlarni integratsiyalash bo‘icha jarayonlar kelajakda 
muhim ahamiyat kasb etadi va barqaror energiya ta’minoti uchun yangi imkoniyatlarni yaratadi.

Bu energiya tizimlarining samaradorligini oshiradi, xarajatlarni kamaytiradi va ekologiyaga ijobiy ta’sir 
ko‘rsatadi. Raqamlashtirish orqali QTEM yanada barqaror va ishonchli manbaga aylanadi.

Aholi tomonidan QTEM qurilmalarini xarid qilish, xarid qilish xarajatlari bir qismiga davlat tomonidan 
kompensatsiya berish, tijorat banklari tomonidan imtiyozli kreditlar ajratish jarayonlarini raqamlashtirish 
sohasida quyidagilar tavsiya etiladi:

- aholiga beriladigan kompensatsiyalar, subsidiyalar va tijorat banklaridan ajratiladigan imtiyozli kreditlar 
haqidagi ma’lumotlarni maxsus veb-saytlar yoki mobil ilovalar orqali taqdim etish;

- qayta tiklanuvchi energiya manbalari uchun qo‘llaniladigan imtiyozlar va subsidiyalarni olish hamda 
QTEM qurilmalarini xarid qilish uchun aholi barcha hujjatlarni bir platformadan topshirish imkoniyatini yaratish;

- QTEM qurilmalarini xarid qilish uchun onlayn kreditlash platformalari orqali imtiyozli kreditlarni olish 
jarayonini soddalashtirish;

- tizimlarning integratsiyasi va jarayonlarni avtomatlashtirish orqali turli sohalar o‘rtasidagi ma’lumot 
almashishni ta’minlash va mavjud platformalarni bir-biriga bog‘lash.

